
2. Tschanteda dal cussagl cumünel in marculdi, ils 22.1.2014 a las 

19.00 in chesa cumünela S-chanf 
 
Presidi: Duri Campell 
 
Preschaints: Gian Andrea Bott, Paolo Bernasconi, Jnes Barblan, Liun Quadri,  
 
Absaints:  
 
Actuar: Duri Schwenninger 
___________________________________________________________________ 
 
Tractandas:  
 
1.  Protocol 

2. 0.211 Dumandas da fabrica 

3. 7.900 Revaisa totela da la planisaziun locala, piglier pusiziun charta  
  da l’uffizi chantunel per la planisaziun reguard differenzas 

4. 1.400 Multas da pumpiers per l’an 2013 

5. 0.112 Büro electorel per las votumaziuns dals 9 favrer 2014 

6. 1.090 Surpassamaint da la ledscha da fabrica art. 72, zonas da pos 

7. 9.360 Deponia Bos-chetta Plauna, agir futur 

8. 9.999 Varia 

La glista da tractandas vain appruveda sainza objecziuns. 
 
Protocol: Il protocol da la tschanteda dals 08.01.2014 vain appruvo 

unanimamaing cun la seguaint‘agiunta, Michael Reimann es gnieu 
tschernieu zievatiers dal cussagl da scoula scu seguond delegio da la 
scoula da La Plaiv.  

 
 
6 0.211 Dumanda da fabrica 

Parcella nr. 22, dumanda per revgnir per part decisiun dals 
28.11.2013 e der liber 1. etappa dal fabricat 

La cumischiun da fabrica vaiva constatto, cha’l patrun da fabrica vaiva fat ün s-chev sün 
parcella nr. 22, sainza avair ün permiss da fabrica. In seguit es gnida decreteda 
ün’interrupziun da fabrica superprovisorica ed id ho gieu lö üna examinaziun al lö culs 
patruns da fabrica. Lo s’ho constatto, cha’l fabricat da la 1. etappa as cunfo culs plans 
appruvos e’l permiss da fabrica dals 03.07.2013. Uossa es avauntmaun üna dumanda 
dals patruns da fabrica, scha l’interrupziun da fabrica per la 1. etappa nu po gnir anulleda, 
per cha las lavuors da fabrica da l’etappa 1 paun gnir cuntinuedas. Il cussagl decida cun 3 
cunter 0 vuschs da pussibilter als patruns da fabrica da cuntinuer cun las lavuors da 
l’etappa 1, l’interrupziun da fabrica per l‘etappa 2 resta in vigur inavaunt. Jnes Barblan e 
Liun Quadri s’haun absantos per quista tractanda. 

7 7.900 Planisaziun dal territori cumünel 
Revaisa totela da la planisaziun locala, piglier pusiziun charta da 
l’uffizi chantunel per la planisaziun reguard differenzas 

In connex cun la revaisa da la planisaziun locala ho l’uffizi chantunel per il svilup dal 
territori Grischun finelmaing piglio pusiziun in chosa. Traunter oter sun gnieus constattos 
sbagls formels i’ls plauns, miss in dumanda las decisiuns da la radunanza reguard la 
protecziun da l’aspet dal lö a Cinuos-chel, l’inzonamaint da las parcellas 131 e 270 a  
S-chanf, la zona per l’ütilisaziun futura da construcziun in Serlas, la zona d’explotaziun da 
materiel in Varusch scu eir ils implaunts da parker. La cumischiun da planisaziun ho gieu 
l’eivna passeda üna tschanteda ed ho preparo, insembel cul giurist, üna resposta chi dess 
motiver las differentas decisiuns da la radunanza e sclarir ils differents puncts. Il cussagl 
fo üna lectüra da la charta e decida unanimamaing d‘inoltrer quella, scu propost da la 
cumischiun da planisaziun cun la seguaint’agiunta: chi nu po succeder, cha decisiuns da 
radunanzas nu vegnan respettedas u dafatta missas in dumanda dals uffizis chantunels, 
chi’d es da respetter la democrazia e l’autonomia da las vschinaunchas grischunas. 
 
 
8 1.400 Pumpiers 
  Multas da pumpiers per l’an 2013 
Il president infurmescha, cha’l cumandant dals pumpiers La Plaiv propuona da multer ad 
1 persuna, causa ch’ella es steda absainta dals exercizis sainz’as s-chüser. Zieva cuorta 
discussiun decid'il cussagl unanimamaing da multer la persuna tenor l’uorden da 
pumpiers e scu propost dal cumandant cun fr. 280.00. In quel connex constatesch’il 
cussagl cun plaschair, cha’ls ultims ans ho que do adüna bger dapü multas, quist an 
ün’unica. 
 
 
9 0.112 Votumaziuns 
  Büro electorel per las votumaziuns dals 9 favrer 2014 
Al büro electorel per las votumaziuns federelas, chantunelas e circuitelas dals 9 favrer 
2014 faun part: Il president Duri Campell, Jnes Barblan e l'actuar Duri Schwenninger. 
 
 
10 1.090 Giuridicziun 
  Surpassamaint da la ledscha da fabrica art. 72, zonas da pos 
Il cussagl cumünel vain oriento davart 4 surpassamaints da l’artichel 72 alinea 2 da la 
ledscha da fabrica, zonas da pos per sulvaschigna sü Laret. Siand cha la gruppa es gnida 
mneda d’üna guida da muntagna, ho quella surpiglio la respunsabilted pels giasts. Zieva 
avair do la pussibilted da piglier pusiziun (dret da gnir udieu) al culpabel, decid’il cussagl 
unanimamaing da multer ils surpassamaints cun fr. 200.00 per persuna, respectivmaing a 
la guida cun fr. 400.00, causa cha quel ho eir cotres violo cunter l’oblig da diligenza scu 
guida da muntagna. Impü dessan gnir chargios ils cuosts supplementers als culpabels.  
 
 
11 9.360 Deponias da materiel 

Deponia Bos-chetta Plauna, agir futur 
La revaisa parciela da la planisaziun deponia regiunela Bos-chetta Plauna es gnida 
inoltreda a l’uffizi per il svilup dal territori Grischun per üna examinaziun preliminera. 
Uossa es ragiunt il temp da cumanzer las trattativas culs proprietaris da terrain privats. 
Zieva animeda discussiun decid‘il cussagl cun 2 cunter 2 vuschs, e’l tagl dal 
vicepresident, da tscherner üna cumischiun chi fo las trattativas. Inavaunt decid‘il cussagl 
cun 3 cunter 1 vusch da propuoner a la prosma radunanza cumünela da tscherner la 
cumischiun. Il cussagl decida cun 3 cunter 1 vusch da fer la dumanda a l’uffizi chantunel 
per il svilup dal territori per pudair implir sü il lö previs da l’implaunt da tir cun materiel da 

s-chev e spuster quel vers mezzanot, respectivmaing vers la via chantunela, in vicinanza 
dal god Lombard. Eir scha’l spustamaint nu vain aderieu, uschè as vess cun quella imsüra 
üna buna fundamainta per eriger l’implaunt da tir, e quist an lö pel materiel chi vain purto. 
Duri Campell s’ho absanto per quista tractanda. 
 
 
12 9.999 Varia 
 
Il president orientescha, cha quist an haun lö ils tests da sirenas in marculdi, ils 5 favrer. 
Quist an però vegnan quellas fattas ir sur la rait da la Polycom tres la pulizia chantunela, e 
na scu üsito tres ils funcziunaris cumünels. 
 
 
A las 23.00 vain la tschanteda alveda. 
 
 

In buna fè 
 

         L’actuar: 
         D. Schwenninger 

